
Ата-аналарға арналған «Бала жылаған кезде не істемеу керек?» жадынамасы

Ата-аналар үшін баланың жылауы – әрдайым күйзеліс. Әрине, уақыт өте келе бәріміз де сәбиді тыныштандырудың өз тәсілдерімізді табамыз. Сонымен бірге өзімізді де сабырға шақыруды үйренеміз. Бірақ баланың көз жасы теңізінде өз «қауіпті тұстары» бар. Солардан аулақ болсақ, психикалық тұрғыдан сау әрі қоғамға бейімделген тұлға тәрбиелеу мүмкіндігіміз арта түседі.

Ең алдымен жылау құбылысының өзіне тоқталған жөн. Кез келген жастағы адам үшін жылау – бұл ішкі кернеуден арылудың, жиналған жүйкелік қысым мен эмоциялық толқуды шығарудың бір жолы. Жылау – физиологиялық қозу күйі, оның артынан терең босаңсу келеді. Жылаудың ең маңызды қызметі – ішкі шиеленісті азайтып, психикалық тепе-теңдікті қалпына келтіру. Әсіресе бұл күйзеліс жағдайында ерекше маңызды.

Не істеуге болмайды?
Кейде баланың көз жасына деген алғашқы реакциямыз – ашулану болуы мүмкін. Сондықтан, ең алдымен, балаға көмектесуге кіріспес бұрын, өзіміз тынышталуымыз қажет. Бұл қарапайым шындық ата-аналар тарапынан жиі ескерілмей жатады. Алайда бұл – баланың сіздің көмегіңізге дұрыс жауап беруінің ең негізгі шарттарының бірі.

Ең жақсы жағдайда бала сіздің оны қабылдауға, бұл жайсыз әлемде өз орнын табуына көмектесуге дайын емес екеніңізді сезіп, одан сайын қатты жылауы мүмкін. Ал ең жаман жағдайда – ол өз сезімдерін білдіруден мүлде бас тартып, тұйықталып кетуі ықтимал. Тіпті есейген шағында да өз көз жасынан, сөздерінен және эмоцияларынан қорқатын адамға айналуы мүмкін.

Балаға «жылауды доғар» немесе «жылама» деп айтпаңыз және көз жасын басқа жолдармен тоқтатуға тырыспаңыз. Көбінесе мұндай сөздер жылауды күшейте түседі, өйткені балалар оны сын ретінде қабылдайды. Жылауды тоқтатуды талап ету арқылы біз балаларды көз жасын ұстап қалуға үйретеміз, ал бұл оларға күйзелістен арылуға мүмкіндік бермейді. Мұндай басып-жаншудың салдары эмоционалдық және мінез-құлықтық қиындықтарға, баланың өз мүмкіндігін толық аша алмауына, ал болашақта күйзеліске байланысты ауруларға әкелуі мүмкін. Оның үстіне, әлемді және өзін тану үдерісіне араласа отырып, біз баланы дербестікке де үйрете алмаймыз.

Жылап тұрған баламен бірден сөйлесудің де қажеті жоқ. Сөздер оны одан әрі ширықтыра түсуі мүмкін. Бала жылап жатқанда, ол қайғы, реніш, ашу немесе ауырсыну сезімдеріне беріліп тұрады және оған айтылған сөздің мағынасын толық қабылдай алмайды. Сондықтан оны асықтырмаңыз, жылау себебін сұрап қыспаққа алмаңыз (көп жағдайда балалардың өзі де себебін түсінбеуі мүмкін), жарақаттың (физикалық немесе эмоционалдық) қаншалықты маңызды екені туралы үкім шығармаңыз. 

Сондай-ақ бірден жарасын майлап, үрлеп, қатты тербетіп, қолына ойыншық немесе тәтті ұстатудың да қажеті жоқ. Истерика кезінде жағдайға жаңа «алаңдатқыштарды» қоспаңыз. Мұның бәрін сәл кейінге қалдырған дұрыс — баланың миына жүктемені азайтып, болған жағдайды өз бетінше өңдеуге мүмкіндік беру керек.

Алайда бұл кеңестер шынайы қайғы, жарақат немесе реніш жағдайларына — яғни баланың қалыпты қажеттіліктерін қанағаттандыру қажет болған сәттерге қатысты екенін түсіну маңызды. Кейбір ересектер баласын аяп, оның қыңырлығын шынайы қажеттілік деп қателесіп, орынсыз еркелікке жол береді.

сындай тәрбиенің нәтижесінде балалар әдетте барған сайын талапшыл әрі қиын бола түседі. Бала жеткілікті түрде жылап, өз күйзелісінен арыла алмайды, сондықтан оған толық жылап алуға мүмкіндік берілгенге дейін қырсықтанып, жылай беруі мүмкін. 
Жылап тұрған балаға қалай көмектесуге болады?

Жоғарыда айтылғандардың ешқайсысы баланың қиналысына бейжай қарап, шеттеп кетіп, оған жағымсыздықпен немесе тіпті табиғи қажеттілікпен өз бетінше күресуге мүмкіндік беруді білдірмейді.

Керісінше, анасы балаға неғұрлым тезірек көмекке келсе, оның жүйке жүйесі соғұрлым аз зардап шегеді. Тек көмек дұрыс болуы тиіс.

Балаға бұл дүниеде жалғыз емес екенін, оны қабылдап, жақсы көретінін, оның жақсы бала екенін және қасында анасы мен әкесі барда оған ештеңе болмайтынын түсіндіріңіз. Өз түсіністігіңіз бен жанашырлығыңызды көрсетіп, балаға эмоцияларын білдіруге мүмкіндік беріңіз. Оны жұмсақ, бірақ нық құшақтаңыз.

Өз тынысыңызды реттеңіз. Бірқалыпты әрі терең тыныстаңыз, уақыт өте келе бала да анасының тынысымен үйлесіп, тыныштала бастайды. Баланы тыныс ырғағымен сәл ғана тербетіп, арқасынан жайлап сипап, тыныш әуенді баяу ыңылдап айтуға болады. Мұның бәрін асықпай, жаймен, фон ретінде жасау керек, себебі бала маңызды іспен — өз сезімін өңдеумен айналысып жатыр.

Сәби жылауын тоқтатқан соң, не болғанын анықтаңыз, жағдайдың қалай болғанын (балаға не ауыр, қорқынышты немесе ренішті болғанын) айыптаусыз, тек фактілермен айтып беріңіз.

Баланың эмоцияларын мойындаңыз — оның қандай сезімде екенін өз пайымыңызша атап көрсетіңіз.

Алайда сақ болыңыз! Егер көз жасының нақты себебіне сенімді болмасаңыз, жай ғана: «Сен қатты мұңайып тұрған сияқтысың. Мүмкін, жылап алу керек шығар» деп айтыңыз. Кей жағдайларда ең үлкен көмегіңіз — үнсіз жанында болу.
          Тек бала толық тынышталғаннан кейін ғана, жұмсақ түрде жағымсыз жағдайды болдырмау үшін қалай әрекет ету керек болғанын талқылауға көшіңіз. Бұл тәсіл арқылы бала өзін-өзі бақылауға, жағдайды талдап, мәселені шешудің өз жолдарын табуға үйренеді. Ересек адам көмек көрсетеді, бірақ сырттай — басқаруды өз қолына алмайды, тек эмоциялық қолдау береді. 

Әрине, ең алдымен кез келген жағдайда баланың жайсыздығына себеп болған факторды жою қажет, ал тәрбиелік әңгіме содан кейін жүргізілуі тиіс.

Ал егер бала күнделікті тұрмыстық жағдайға байланысты қатты жылап кетсе, оған мәселені белгілі бір дәрежеде өз бетінше шешуге мүмкіндік берген дұрыс. Бірақ бұл — баланың дербестігін дамыта отырып, сонымен қатар эмоциялық қауіпсіздік атмосферасын сақтайтындай деңгейде болуы керек.

